
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՐԹՈՒԹՅԱՆ, ԳԻՏՈՒԹՅԱՆ, ՄՇԱԿՈՒՅԹԻ ԵՎ 

ՍՊՈՐՏԻ ՆԱԽԱՐԱՐԻՆ ԿԻՑ ՀԱՍԱՐԱԿԱԿԱՆ ԽՈՐՀՈՒՐԴ 

 

ԽՈՐՀՐԴԻ ՆԱԽԱԳԱՀ  

Ժաննա Անդրեասյան-ին 

 ՀՀ ՔԱՂԱՔԱՑԻ  

Շուշանիկ Կուրղինյան-ից  

(դիմողի անուն, ազգանուն)  

ք․ Երևան, Նոր Նորքի 8–րդ զանգված, 31 շենք, բնակարան 18,  

Հեռ․ 091 99 43 98/ 098 66 70 12, kurghinyan.shushan@mail.ru  

(բնակության վայր, հեռախոսի համար, էլ.փոստի հասցե)  

 

ԴԻՄՈՒՄ 

Խնդրում եմ ինձ ընդգրկել ՀՀ կրթության, գիտության, մշակույթի և սպորտի 

նախարարին կից հասարակական խորհրդի կազմում:  

Կից ներկայացնում եմ պահանջվող փաստաթղթերը. 

1.  ամփոփ տեղեկանք` վերջին 2 տարում ծավալած գործունեության վերաբերյալ, 

2. հիմնավորում` հասարակական խորհրդում կազմակերպության ներգրավման 

աշխատանքների մասնակցության վերաբերյալ, 

3. հակիրճ վերլուծություն` վերջին 3 տարիների ընթացքում նախարարության 

գործունեության ու կրթության և գիտության բնագավառներում իրականացվող 

քաղաքականության վերաբերյալ 

  

 Դիմող՝ Շուշանիկ Կուրղինյան  

 

«15» նոյեմբերի 2023 թ․ 



Ամփոփ տեղեկանք վերջին երկու տարում ծավալած 

գործունեության վերաբերյալ 

 

1995 թ․–ին աշխատանքի եմ անցել Հայաստանի ազգային ճարտարագիտական 

համալսարանի լեզուների դեպարտամենտում որպես հայոց լեզվի և գրականության 

դասախոս։ 1996 թ․–ից համատեղությամբ աշխատել եմ նույն հաստատության 

վարժարանում (այժմ՝ ՀԱՊՀ ավագ դպրոց)։ Ներկա պահին դասավանդում եմ հայոց 

լեզու և գրականություն Հայաստանի ազգային պոլիտեխնիկական հիմնադրամի՝ 

Երևանի ավագ դպրոցում։ Եղել եմ նույն դպրոցի հումանիտար առարկաների 

մեթոդմիավորման նախագահ։  

2020 թվականին տպագրել եմ իմ հեղինակած «Հայ գրականության համառոտ 

ձեռնարկ․ քրեստոմատիա» ուսումնական ձեռնարկը, որն արդյունվետ կիրառվում է 

ավագ դպրոցում «Հայ գրականություն» առարկայի դասավանդումն իրականացնելիս։ 

Գրել եմ մեթոդական, գիտական մի շարք հոդվածներ, որոնք տպագրվել են գիտական 

մամուլում։ 

2023 թվականին աշխատել եմ հանրակրթական առարկաների դասագրքերի 

հրատարակման և ՀՊՉ–ին դրանց համապատասխանության գնահատման՝ ՀՀ ԿԳՄՍՆ 

նախարարության կողմից ձևավորած առարկայական հանձնաժողովների կազմում 

որպես հայոց լեզվի մասնագետ։  

2023 թվականին մրցույթի արդյունքում ընդգրկել եմ ՀՀ կրթության տեսչական մարմնի՝ 

հանրակրթական ուսումնական հաստատություններում դասալսումներ 

իրականացնող աշխատանքային խմբում։ 

2023 թվականին մասնակցել եմ ԿԳՄՍՆ «Տարվա լավագույնները» մրցույթին։ 

2023 թվականի հոկտեմբերին ինձ շնորհվել է հանրակրթական դպրոցի ուսուցչի 

որակավորման չորրորդ տարակարգ։ 

 

 

 

 

 

 



 

Հիմնավորում՝ հասարակական խորհրդում իմ ներգրավման 

աշխատանքների մասնակցության վերաբերյալ 

Արդեն 27 տարի է՝ աշխատում եմ կրթության ոլորտում և շարունակում եմ սիրով ու 

ոգևորությամբ կատարել իմ գործը, այն է՝ կրթել ու դաստիարակել սերունդ։ 

Քաջատեղյակ եմ թե՛ բուհական, թե՛ հանրակրթական ոլորտի խնդիրներին ու 

մարտահրավերներին։ Ուրախ եմ, որ մեր երկրում վերջապես հետևողականորեն 

իրականացվում են կրթական բարեփոխումներ, որոնք արմատապես կփոխեն հայ 

հասարակության վերաբերմունքը կրթության հանդեպ, կնպաստեն իրավագիտակից 

ու առավել կարողունակ հանրության ձևավորմանը։   

Այսօր մեր հասարակության մի զգալի զանգված թերահավատորեն, երբեմն էլ ագրեսիվ 

ու չտրամաբանված հոռետեսական է մեկնաբանում կրթական բարեփոխումներն ու 

նախագծերը։ Նմանօրինակ վերաբերմունքի ձևավորմանը, տարածմանն ու 

արմատավորմանն են նպաստում նաև հենց ոլորտի աշխատողները, որոնց համար 

փոփոխությունը ասոցացվում է բացասականի, իսկ լճացումը՝ անհոգության հետ։ 

Դրան գումարած նաև պետականակործան քարոզարշավը, և  պարզ է դառնում, թե 

ինչքան խոցելի է ցանկացած գերատեսչության ցանկացած նախաձեռնություն։ Իմ 

խորին համոզմամբ կրթական ռեֆորմները օրվա հրամայականն են, մեր կայուն 

պետականության երաշխավորը։ Դեռևս 5–րդ դարում խոսելով հասարակության 

բարոյալքվածության մասին՝ Խորենացին, մատնանշելով տարբեր խավերի 

արատավոր կողմերը,  առաջինը վկայակոչում է ուսուցիչներին, ապա աշակերտներին։ 

Պատմահոր այս դիտարկումը պատահական չէ։ Վերականգնել հասարակության 

հավատը առ կրթություն, վերականգնել դպրոցի ու բուհի հեղինակությունը, նորովի 

ձևակերպել ուսուցիչ–աշակերտ–դպրոց–ծնող փոխհարաբերությունները։ Կարծում եմ՝ 

այսօր առաջնահերթություն է մանկավարժական համայնքում բարոյահոգեբանական 

առողջ, աշխատանքային մթնոլորտի ապահովումը, հետո նոր միայն 

բարեփոխումների իրականացումը։ Հիվանդը պիտի ցանկանա բուժվել, որ 

իրականացվեն պրոֆիլակտիկ և բուժական միջոցառումներ։ Ժամանակն է 

պատրաստել ոչ միայն վերապատրաստողներ, այլև տարբեր ոլորտներից ընտրել 

«կրթական բարեփոխումների քարոզիչներ», որոնք, օգտագործելով բոլոր 

հարթակները, կիրազեկեն հասարակությանը, թե ինչին են միտված այս կամ այն 

նախագծերը և մեր առջև ծառացած ինչ խնդիրներ են լուծում դրանք։ Կարծում եմ, որ 

ժամանակն է նաև վերանայելու հասարակական խորհրդի գործառույթները։ Այս 

ամենի համատեքստում ես իմ մասնագիտական և քաղաքացիական պարտքն եմ 

համարել մասնավոր զրույցներում, կենցաղային շփումներում, ամենատարբեր 

հարթակներում բացատրելու, որ մեր կրթական համակարգը հոգեվարք էր ապրում, և 

այն ինչ արվում է այսօր ոչ թե  միտված է կործանելու, այլ կառուցելու ժամանակին 

համահունչ, աշխարհին համաքայլ և մեր ոգուն հարազատ կրթական համակարգ։ 

Հասարակական խորհրդի կազմում իմ ընդգրկվելը մեծացնում է այն աշխատանքների 



ծավալն ու որակը, որ ես կարող եմ անել հանրակրթության ոլորտում թե՛ որպես 

ախտորոշող (դպրոցի խնդիրներն ամեն օր զգում եմ մաշկիս վրա), թե՛որպես 

առաջարկներ ներկայացնող և թե՛ որպես հանձնարարություններ կատարող։ 

Նախկինում իմ քաղաքական չեզոքությունը խոչընդոտ է եղել նմանատիպ 

աշխատակազմերում ընդգրկվելու համար և ուրախ եմ, որ ժամանակները փոխվել են։  

Ասել, թե նախարարությունը ամեն ինչ անում է հաշվարկած և անխոցելի, կլիներ 

աչառու։ Քննադատությունը ամենադյուրին ճանապարհն է, որով աշխատում եմ չգնալ, 

այլ նախընտրում եմ առաջարկել նոր ուղիներ, ճիշտ հաշվարկել ռիսկերը և սահմանել 

առաջնահերթություններ։     

Դասավանդելու ընթացքում միշտ էլ ներդնում եմ նորամուծություններ, խթանում եմ 

սովորողների ինքնուրույնությունը, ակտիվ պայքար եմ մղում կաղապարված 

դասավանդման ու մտածողության դեմ, էությամբ կրթական ռեֆորմատոր եմ։ Ունեմ 

մի շարք տեսլականներ, իրատեսական ծրագրեր, ինչու ոչ, նաև երազանքներ՝ կապված 

հանրակրթական դպրոցի և առհասարակ կրթության հետ։ Հաճախ եմ սեփական 

նախաձեռնությամբ իրականացնում կարծիքների հավաքագրում այս կամ այն 

ուսումնական խնդրի վերաբերյալ։ Նախընտրում եմ անմիջական քննարկումները 

բանիմաց և փորձառու գործընկերներիս հետ։ 2022 թվականին հավաքագրել, 

խմբագրել, տեսակավորել և  էլեկտրոնային փոստով ԿԶՆԱԿ–ին եմ ուղարկել 

ուսուցչական համայնքին հուզող մի շարք հարցադրումներ (հանդիպել եմ 6 տարբեր 

դպրոցների ուսուցիչների և տնօրենների)՝ կապված հանրակրթական դպրոցի ուսուցչի 

որակավորման տարակարգի հետ։ Ակտիվորեն մասնակցում եմ ԿԳՄՍՆ–ի կողմից 

մշակվող իրավական ակտերի նախագծերի հանրային քննարկումներին։ Իմ՝ 

հանրային խորհրդում ընդգրկվելու արդյունավետությունը հիմնավորում եմ հետևյալ 

հանգամանքներով․ ունեմ պահանջվող տեսողականություն, նախաձեռնող եմ, 

աշխատում եմ համակարգված, պարտաճանաչ եմ և կարգապահ։ Անհրաժեշտ փորձի, 

գիտելիքի և հմտությունների առկայությունից բացի ունեմ մեծ ցանկություն իմ 

անձնվեր աշխատանքով մասնակիցը դառնալու կրթության բնագավառի 

բարեփոխումների գործընթացին ցանկացած ձևաչափում, և տվյալ հասարակական 

խորհրդի կազմում ընդգրկվելը դրա լավագույն հնարավորություններից մեկն է։           

 

 

 

 

 

 

 



 

Հակիրճ վերլուծություն վերջին երեք տարիների ընթացքում 

նախարարության գործունեության և կրթության և գիտության 

բնագավառում իրականացվող քաղաքականության վերաբերյալ 

Նախարարության որդեգրած քաղաքականությունը՝ իրականացնել արմատական 

բարեփոխումներ հանրակրթության ոլորտում, կոչված է լուծելու հասարակության 

առջև ծառացած կենսական խնդիրները։ Մինչդեռ պարադոքսային է, բայց հենց նույն 

հասարակության մի ստվար զանգված ոչ միայն չի ընդունում կրթական ռեֆորմների 

հրատապությունը, այլև հնչում են նույնիսկ այնպիսի անհեթեթ կոչեր, ինչպիսիք են՝ 

վերադառնալ սովետական կրթական համակարգին։ Նախարարության 

գործունեությունը գնահատելիս չպետք է անտեսել բոլորիս քաջ հայտնի 

հանգամանքները, որոնք խոչընդոտում, հաճախ դանդաղեցնում կամ ստիպում են 

առավել զգուշավոր գործել նախարարությանը։  Հասարակական կարծիքի ճնշման 

տակ հաճախակի վերանայվել և փոփոխության է ենթարկվել այս կամ այն նախագիծը, 

եղել են դեպքեր, երբ ընդհանրապես կասեցվել է գործընթացը։ Նախարարության նման 

գործելաոճը հող է նախապատրաստում այդօրինակ ընդվզումների 

շարունակականության համար և հարվածում է կառույցի հեղինակությանը, փաստում 

է աշխատակազմի պրոֆեսինալ խոցելիության մասին։ Անձամբ ես այս երևույթը 

ցավագին եմ ընդունում։ Չէ՞ որ կան նախագծեր, որոնք ողջունվում են, իրատեսական 

են և սակավ են քննադատվում։ Կարծում եմ՝ կրթական ծրագրերը, հրահանգները, 

հրամանները, նախագծերը հանրությանը և համապատասխան 

ստորաբաժանումներին պիտի ներկայացվեն ռիսկերը հավուր պատշաճի 

գնահատելուց հետո միայն, որ լրացուցիչ պարզաբանումների, վերանայելու կարիք 

չլինի։ Նախարարության ամենամեծ բացթողումը համարում եմ հենց սա։ 

Նախարարության գործելաոճում նկատելի է նաև կրթական խնդիրների լուծման 

ստորադասումը հօգուտ սոցիալական հարցերի։ Այսպես՝ բուհական ծրագրերում 

ներառված են ոչ մասնագիտական, չհիմնավորված դասընթացներ, առկա են դարն 

ապրած հաստիքներ, անգամ ամբիոններ, որոնք չեն լուծում կրթական որևէ խնդիր, 

բայց դրանց լուծարումը կարող է հանգեցնել գործազրկության։ Նման դեպքերում 

նախարարությունը գործում է խիստ զգուշավոր, ինչն էլ հարվածում է կրթության 

որակին։ 

Շարունակում են չլուծված մնալ այնպիսի լուրջ խնդիրներ, ինչպիսիք են սովորողների 

ծանրաբեռնվածությունը թե՛ առարկաների քանակի, թե՛ ծրագրերի 

գերհագեցվածության, թե՛ դպրոցում անցկացնելիք ժամաքանակի  բաշխման առումով։ 

Շատ սովորական դարձած յոթերորդ դասաժամերը չկայացած դասեր են, և այդ մասին 

բազմիցս է բարձրաձայնվել։ Ուսուցիչների վազքը կրթական ծրագրերի հետևից ևս 

շարունակում է մնալ խնդիր։ Կարծում եմ՝ դպրոցներին հարկ է տալ ավելի մեծ 

ինքնավարություն, իսկ ուսուցչին տրամադրել հավելյալ ժամանակ ինքնակրթվելու, 



ստեղծագործելու։ Պետք է մտածել այնպիսի կատարյալ մեխանիզմ, որ դասավանդողը 

իր աշխատանքային ժամանակահատվածում կատարի իրենից պահանջվող բոլոր 

նախատեսված աշխատանքները՝ մատյանների լրացում, գրավոր աշխատանքների 

ստուգում և այլն։ Այս նպատակով ներդրված ուսուցչի օգնականի հաստիքի 

գաղափարը միանգամայն արդարացված է, բայց սակավ դպրոցներում է կիրառվում 

այդ փորձը։ 

Մի շարք գործընթացներ կրում են խիստ ձևական բնույթ, և նախարարությունը կարծես 

թե աչք է փակում դրանց վրա և հերթը չի հասնում դրանք կարգավորելուն կամ 

փոփոխելուն։ Այդպիսիք են դպրոցի ներսում անցկացվող ավարտական 

քննությունները, սովորողների բացակայությունների հիմքով անցկացվող 

քննությունները, վերաքննություների կազմակերպումը և այլն։ Ցանկացած բացթողման 

կամ ժառանգություն ստացած անվերջանալի խնդիրների մասին խոսելիս 

եզրակացությունը մեկն է․ օր առաջ դպրոցներին և ուսուցչին տալ ընդարձակ 

ինքնավարություն, ինչը հնարավորություն կտա արագ լուծելու լոկալ խնդիրները, 

ավելի սակավ պահանջներ ներկայացնելու նախարարությանը, 

ինքնակազմակերպվելու։ Համեմատության կարգով նկատենք, որ ՀՀ–ում գործող 

լավագույն դպրոցների շարքում մասնավոր հաստատությունները ունեն բարձր 

վարկանիշ, և դա շնորհիվ լայնածավալ ինքնավարության։  

Բավականին պասիվ ենք գնահատում ԳԹԿ–ի՝ նախարարության կողմից 

երաշխավորված գործառույթների իրականացումը։ Խիստ դրական գնահատելով 

մինչև հինգերորդ դասարանի առաջին կիսամյակ միավորային գնահատման 

բացակայությունը՝ կարծում եմ՝ հանրակրթական դպրոցներում գնահատման 

մեխանիզմը կարիք ունի արմատական վերանայման։ Միասնական քննությունների 

ներդրման համակարգը լավագույն ապացույցն է այն բանի, որ հայաստանյան 

իրականության մեջ, ցավոք, առավել օբյեկտիվ է արտաքին գնահատումը, ուստի արժե 

ընդլայնել ԳԹԿ–ի՝ որպես գնահատման գործընթացը կազմակերպող կառույցի 

գործունեությունը։ Հաշվի առնելով հայաստանյան մի շարք իրողություններ 

(գնահատման օբյեկտիվության պահպանման դժվարությունները, գնահատման 

վերահսկողության անկատար մեխանիզմը, ուսուցիչների սուբյեկտիվ մոտեցումները 

գնահատմանը, ծնողների և սովորողների երբեմն հիվանդագին վերաբերմունքը 

գնահատման հանդեպ և այլն) ժամանակն է մտածելու ԳԹԿ–ի՝ որպես գնահատող 

կառույցի դերակատարումը հզորացնելու մասին։ Հայկական մենտալիտետի 

պարագայում գնահատումը  ամենաբարդ և ամենանուրբ գործընթացներից մեկն է, որը 

ցուցված է իրականացնելու վիրաբույժի զգուշավորությամբ։ Անվիճելի փաստ է, որ 

սովորողները շահագրգռված են  այն առարկաները յուրացնելով, որոնք քննական են 

միասնական ձևաչափով։ Պրագմատիկ մտածողությունը կրթության հանդեպ այսօր 

դարձել է առաջնորդող, և դա առավել տեսանելի է հենց այս պարագայում։  

Որպես թերացումների և ձախողումների ամփոփ թվարկում առանձնացնում ենք 

հետևյալները․ 



1․ Տարբեր ազդակներից բխող ճնշումների տակ նահանջը առաջադրած որոշ ծրագրերի 

իրականացման նախատեսված ձևաչափից և բովանդակային հարցերից։  

2․ Հաճախ ռիսկերի ոչ պատշաճ գնահատումը։ 

3․ Իրականացվող բարեփոխումների հանրային ներկայացման մանրակրկիտ 

մշակված քաղաքականության բացակայությունը կամ ոչ արդյունավետ 

քաղաքականությունը։ 

4․ ՀՊՉ–ի արդյունավետ ներդրման նպատակով ամենատարբեր հարթակներից 

ներկայանալու օգտակարության գնահատումը և կիրառումը։ Համեմատության 

համար ասենք, որ առ այսօր մեդիա դաշտում չունենք մեծ վարկանիշ ունեցող որևէ 

կրթական հաղորդաշար, որը կապահովեր մեծ լսարան և կմեկնաբաներ ոլորտի 

կնճռոտ հարցերը հետաքրքիր ձևաչափով։  

5․ Նախարարությունը հաճախ է անհիմն և անիրավ մեղադրվում ազգային արժեքների 

դեմ մեղանչելու, դրանցից հեռանալու մեջ։ Հայոց եկեղեցու պատմության 

դասավանդման չարչրկված հարցից խնդիրը տեղափոխվել է «Հայ ժողովրդի 

պատմության» դասագրքի թիրախավորում, և սա պատահական չէ։ Ես չեմ կիսում այդ 

կարծիքները, և ունեմ հատկապես առաջինին հակադարձելու փայլուն ու անվիճելի 

փաստարկներ, բայց այս համատեքստում չեմ կարող չանդրադառնալ մի նկատառման։ 

Բուհական ընդունելության միասնական քննություններում հավասարության նշան 

դնել ՀՀ պետական լեզվի և օտար լեզվի միջև ուղղակի անընդունելի է։ Մենք շատ լավ 

գիտենք, թե այս պարագայում որին են նախապատվություն տալիս դիմորդները, և 

ստացվում է, որ, օրինակ, իրավաբանական ֆակուլտետ կարելի է ընդուվել առանց 

հայոց լեզվի պատշաճ իմացության, մինչդեռ իրավաբանի համար առաջնայինը լեզվի 

իմացությունն է։ Հայերենի դերի կարևորումը և դրա գրագիտության պատշաճ 

մակարդակի ապահովումը ազգային պետության կայացման ճանապարհին 

կրթության համար առաջնային խնդիր պիտի լինի, և այն իր լուծումը պիտի ստանա 

հանրակրթական բնագավառում։  

Գիտատեխնիկական առաջընթացի արագ տեմպերը անմիջականորեն 

պայմանավորում են մեր հասարակության ակնկալիքներն ու պահանջները այսօրվա 

դպրոցից՝ առաջնահերթություն համարելով կրթության արդյունավետ 

համապատասխանեցումը տեխնոլոգիական նվաճումներին։ Տեսական գիտելիքներն 

ու մտածողությունը դեռևս բավարար հիմք չեն դրանք կիրառել կարողանալու 

հարցում։ Կյանքի առաջադրած խնդիրների հետ ծանոթությունը և դրանց լուծումը 

հանրակրթության գերակա խնդիրն է, որը մեր հանրապետության դպրոցներում 

պահպանված ուսուցման ավանդական համակարգը առանց նորարարական 

մոտեցումների ի զորու չէ այլևս լուծելու։ Ներկայիս կրթական բարեփոխումները 

միտված են տեսական և գործնական գիտելիքների համամասնությունը 

հաստատելուն, կարճ ժամանակահատվածում ընդհանրացված գիտելիքներ 

փոխանցելուն և ռացիոնալ ճանաչողության միջոցով կյանքի կողմից առաջ քաշված 

խնդիրները լուծելուն։ Այս համատեքստում նախարարությունն ունի ահռելի 



անելիքներ ինչպես դպրոցը նորագույն լաբորատորիաներով և դասասենյակներով 

վերազինելու, այնպես էլ  վերապատրաստելու ավելի կարողունակ ուսուցիչներ, ովքեր 

կկարողանան լավագույնս կիրառել էլեկտրոնային գործիքներ դասընթացի 

իրականացման ժամանակ։ Բավարար եմ գնահատում ԿՏԱԿ–ի կատարած 

աշխատանքները։ Կարծում եմ ՝ ցանկության դեպքում կարելի է հասնել ավելի լավ 

արդյունքների, առավել դյուրին և ոչ ժամանակատար դարձնելու էլեկտրոնային 

մատյանների գրանցումները։ Անաչառ վերլուծության արդյունքում փաստում եմ, որ 

ԿՏԱԿ–ի և ԳԹԿ–ի ծավալած դրական գործունեությունը պակաս նկատելի է 

հանրակրթական ոլորտում, ինչը չէի ասի ԿԶՆԱԿ–ի պարագայում։ Վերջինս 

կատարում է ահռելի աշխատանք և ապահովում է հասանելի ինֆորմացվածություն, 

լավագույնս մշակված են ուսուցիչներին օժանդակելու, կարիքները գնահատելու 

մեխանիզմները։ Պարզապես մի նկատառում․ ուսուցիչը, ով համագործակցում է 

ԿԶՆԿ–ի հետ, կգտնի իրեն հուզող բոլոր հարցերի պատասխանները, կստանա 

աջակցություն, մինչդեռ պասիվ մանկավարժներին ներգրավելու, շահագրգրելու 

ուղիներ կարծես թե չեն մշակվում։    

Արտասահմանյան առաջադեմ փորձագետների հետ համագործակցությունը միշտ 

նախարարության օրակարգում է, և նկատելի է այդ գործակցության բարերար 

ազդեցությունը ՀՀ հանրակրթական ոլորտում։ 

Նախարարության՝ հանրակրթության բնագավառին վերաբերող գործունեության՝ իմ 

դիտարկմամբ առավել դրական գնահատված միջոցառումներից կառանձնացնեի 

հետևյալները․ 

1․ «Ակադեմիական քաղաք» ծրագրի մեկնարկը և այս ուղղությամբ տարվող 

աշխատանքները։ Ես անթաքույց ողջունում եմ ակադեմիական քաղաքի ստեղծման 

գաղափարը, հավատում եմ դրա իրատեսականությանը ևայն համարում եմ ներկայիս  

խորտակվող նավ հիշեցնող բուհական կրթության փրկօղակը։ Ծրագիրը 

քննադատողները այն դիտարկում են իրենց անձնական շահերի տեսանկյունից՝ 

մոռանալով, որ պետականամետ ծրագրերը բխում են բոլորիս շահերից, իսկ տվյալ 

դեպքում խոսքը վերաբերում է հասարակությանը մասնագետներով ապահովող 

«գործարանի»՝ բուհի վերակառուցմանը։  

2․ Հանրակրթական դպրոցի ուսուցիչների կամավոր ատեստավորման գործընթացը, 

քննադատությունների առումով լինելով ամենաթիրախավորվածը, ևս իրականացվում 

է բավականին հետևողականորեն։ Կամավոր ատեստավորմամբ պայմանավորված՝ 

քննարկումները հիմնականում ծավալվում են թեստերի բարդության և 

աշխատավարձերի բարձրացման շուրջ։ Կառաջարկեի այդ ամենին հակադարձել, որ 

գործընթացը միտված է դպրոցն ազատելու ոչ պատշաճ առարկայական գիտելիքներ 

ունեցող մանկավարժներից կամ ստիպելու, որ ուսուցիչը բարելավի իր առարկայական 

գիտելիքները։ Ինչ վերաբերում է թեստերի բարդությանը, ապա անցողիկ շեմը 

հաղթահարելը չպիտի լիներ խնդիր առհասարակ ոչ մի մանկավարժի համար։ 

Ծնողական համայնքը այստեղ ևս ունի անելիք․ չէ՞ որ հաճախ հենց ինքն է 



բարձրաձայնում, որ դպրոցում կան աշխատող դասատուներ, ովքեր չեն 

համապատասխանում մասնագիտական չափանիշներին և աղետ են 

հանրակրթության համար։ Կամավոր ատեստավորումը բոյկոտող զանգվածին 

հատուկ մշակված քաղաքականությամբ ուղղորդեք ծնողական համայնք։  

3․ «0–59 % արդյունք ցուցաբերած ուսուցիչների առարկայական պարտադիր 

վերապատրաստման» ծրագիրը ևս գնահատում եմ բավականին հաջողված․ այն 

արժանացել է միայն դրական արձագանքների։ Տասնյակ ուսուցիչներ նշված 

դասընթացներին մասնակցության արդյունքում բարելավել են իրենց 

մասնագիտական որակները և հաղթահարել կամավոր ատեստավորման անցողիկ 

շեմը, գրանցել նաև բարձր արդյունքներ։ 

4․ «Հանրակրթական դպրոցում տարածաշրջանային լեզուների» առարկայական 

ծրագիրը մի փոքր ուշացած, բայց միանգամայն արդարացված է և նույնպես ունի 

հիմնականում դրական արձագանքներ։ Նկատելի և գովելի է նախարարության 

հանրակրթական առարկայացանկի վերանայման գործընթացը, որը պայմանավորված 

է ժամանակի հրամայականով ու մարտահրավերներով։ 

5․ Բավականին արդյունավետ և արդարացված եմ համարում ուսուցչի օգնականի 

հաստիքի ներդրումը (արժե այն դարձնել պարտադիր), այլընտրանքային կրթական 

ծրագրերի գործարկումը, նախագծային աշխատանքի (այն համարում եմ մեր 

ժամանակների մանակավարժական փայլուն հայտնագործություն) կարևորումը և 

կիրառումը, դրա իրականացմանը հատկացվող լրացուցիչ ֆինանսավորման 

իրողությունը։  

6․Հանրակրթական դպրոցի տնօրենների մրցույթներին ներկայացվող պահանջների 

փոփոխությունները միտված են կրճատելու կոռուպցիոն ռիսկերը, կանխելու 

կամայականությունները։ Պետական ուսումնական հաստատության կառավարման 

գործընթացում դպրոցի վարչատնտեսական մասի համակարգողի և տնօրենի 

գործառույթների սահմանազատումը և հստակեցումը միանգամայն արդարացված է։ 

7․ «Տարվա լավագույնները» մրցույթի նոր, արդեն մի քանի տարի կիրառվող ձևաչափը 

ուղղակի հրաշալի է։ Կարելի է այն անցկացնել նաև մարզային և համայնքային 

տարբերակներով ևս, որովհետև մրցանակի արժանի լավագույնները շատ են, և արժե 

բոլորին խրախուսել։ 

8․ Միանգամայն արդարամիտ էր միասնական քննությունների՝ երկու փուլով 

անցկացումը։ Սա ևս համարում եմ շոշափելի դրական քայլ։ 

9․ «Դպրոցական բաժանորդային համակարգ» ծրագիրը միտված է աշխուժացնելու 

դպրոցական առօրյան, սովորողներին կապելու արվեստի հրաշագեղ աշխարհին։ 

Առհասարակ արժե մշակել ռազմավարություն խորացնելու սովորողների 

հայրենագիտական ճանաչողությունը, արվեստի և արվեստագետների հետ շփումը 

անմիջական ձևաչափով և պարտադիր դպրոցական ժամաքանակի տրամադրմամբ։ 



Նոր շունչ և որակ հաղորդել դպրոցական էքսկուրսիաներին, դրանք կազմակերպել ոչ 

թե կամայական մոտեցումներով, այլ զետեղել ուսումնական ծրագրում։ Թվարկումը 

կարելի է շարունակել։ 

Անհնար է չնկատել և չարձանագրել այն ջանքերը, որ գործադրում է ԿԳՄՍՆ՝ ի դեմս 

նախարար Ժաննա Անդրեասյանի և նրա ղեկավարած թիմի։ Ինչ արդյունքներ 

կարձանագրեն այդ ջանքերը՝ ցույց կտա ժամանկը։ Բարեփոխումների գործընթացը և 

այն արդյունքները, որոնք զգալի և իրական են այսօր, հուսադրող են և խոստումնալից։  

   

    

 

 

 

 

 

 

 

    


